
Astelehena, 2008ko otsailaren 18a.  Miguel Sanz Sesma presidentea buru zuelarik, Nafarroako Gobernuak ohiko bilkura egin du gaur. Bertan, besteak beste, Gobernuak ondoko gai hauek onetsi ditu:

LEHENDAKARITZA, JUSTIZIA ETA BARNE DEPARTAMENTUA 

Administrazio Elektronikoaren Batzordea arautzen duen Foru Dekretua onartu du Gobernuak

Astelehena, 2008ko otsailaren 18a. Nafarroako Gobernuak, gaurko bileran, Administrazio Elektronikoaren Batzordearen sorkuntza eta eginkizunak arautzen dituen Foru Dekretua onartu du. Aipaturiko Batzordea kide anitzeko organoa da, eta administrazio elektronikoaren ezarpena sustatu, planifikatu eta koordinatzea izanen du xede, herritarrei nahiz funtzionario publikoei begira eraginkorra eta erabilgarria izan dadin.

Batzordeko kideak departamentu guztietako eta horiei atxikitako erakunde publikoetako ordezkariak izanen dira, eta baita Lehendakaritzako eta Informazioaren Gizarteko eskumenak dituzten departamentuetako ordezkariak ere. Batzordearen baitan azpibatzorde teknikoa sortzea ere aurreikusi dute Foru Dekretuan. Erabakiak gauzatuko dituen eta eginkizun operatiboak izanen dituen azpibatzordea, hain justu. 
Nafarroako Foru Komunitateko Administrazioan Administrazio Elektronikoa ezartzekoa 11/2007 Foru Legean aurreikusi zuten Batzordearen sorkuntza, eta honako eginkizun hauek izanen ditu: Foru Komunitateko Administrazioan eta berorren erakunde autonomoetan Administrazio Elektronikoa ezar dadin sustatzea eta ezarpena planifikatzea (horretarako, edozein motako neurriak sustatu eta azkar eta modu eraginkorrean garatzeko planak eta programak diseinatu ahal izanen ditu); administrazio elektronikoaren ezarpenean parte hartuko duten organo eta erakunde publiko guztien jarduna koordinatu, kudeatu eta kontrolatzea, ekintza guztiak homogeneoak izateko eta bat etortzeko; Nafarroako Gobernuari ekimen estrategikoak eta lehentasunak proposatzea; Administrazioak zein erabiltzaileek administrazio elektronikoaren berri izan dezaten sustatzea; eta beste administrazio publiko batzuekiko komunikazioa sustatzea (batik bat, Nafarroako Toki Administrazioarekiko komunikazioa).

Batzordeko kideak honako hauek izanen dira: Lehendakaritza, Justizia eta Barne Departamentuko kontseilaria (Batzordeko presidente izanen da); Modernizazioaren eta Administrazio Elektronikoaren zuzendari nagusia; Lehendakaritzaren zuzendari nagusia; Toki Administrazioko zuzendari nagusia; Herritarren Partaidetzarako eta Arreta Zerbitzuko zuzendaria; Legegintza Ekintzaren eta Koordinazioaren Zerbitzuko zuzendaria; Kalitate eta Modernizazio Zerbitzuko zuzendaria; Departamentuetako Informazio Sistemen Zerbitzuko zuzendaria; Informazio Sistema Korporatiboen Zerbitzuko zuzendaria; Nafarroako Zerga Ogasuneko zuzendari kudeatzailea; Osasunbidea-Nafarroako Osasun Zerbitzuko zuzendari kudeatzailea; departamentu guztietako idazkari teknikoak; eta Antolaketa eta Modernizazio Zerbitzuko zuzendaria (Batzordeko idazkari izanen da). Beste unitate eta administrazio publiko batzuetako titularrei eta adituei bileretan parte hartzeko aukera eman ahal izanen die presidenteak (hitzarekin baina boto eskubiderik gabe).
Azpibatzorde teknikoari dagokionez, berriz, honako eginkizun hauek izanen ditu: Batzordeak agindutako lan zehatzak egitea eta Batzordearen lanari sostengua ematea; neurri zehatzak planifikatu eta sustatzea; jardueren jarraipena egitea eta jarraibideak betetzen ote diren kontrolatzea; arazoak konpontzeko aholku ematea; eta beste administrazio publiko batzuekiko lankidetza bultzatzea (batik bat Toki Administrazioarekiko lankidetza). 

Azpibatzorde teknikoko kideak honako hauek izanen dira: Modernizazioaren eta Administrazio Elektronikoaren zuzendari nagusia (azpibatzordeko presidentea izanen da); Lehendakaritzaren zuzendari nagusia; Toki Administrazioko zuzendari nagusia; Herritarren Partaidetzarako eta Arreta Zerbitzuko zuzendaria; Legegintza Ekintzaren eta Koordinazioaren Zerbitzuko zuzendaria; Antolaketa eta Modernizazio Zerbitzuko zuzendaria; Departamentuetako Informazio Sistemen Zerbitzuko zuzendaria; Informazio Sistema Korporatiboen Zerbitzuko zuzendaria; eta Kalitate eta Modernizazio Zerbitzuko zuzendaria (azpibatzordeko idazkaria izanen da).
LANDA GARAPEN ETA INGURUMEN DEPARTAMENTUA 
Sesman 107.000 metro koadroko herri lursaila desafektatzeko baimena eman du Gobernuak, hegazkin ultra-arinen hegaldietarako eremua egiteko

Astelehena, 2008ko otsailaren 18a. Sesman 107.000 metro koadroko herri lursaila desafektatzeko baimena eman du Gobernuak. Sesmako Udalaren lursaila "La Lamparilla" izeneko inguruan dago, eta Udalak hamabost urtez "Los Pelícanos" klubari utzi ahal izanen dio, urteroko kanona ordaintzearen truke, hegazkin ultra-arinen hegaldietarako eremu gisa erabiltzeko. Gainera, aipaturiko erabilera aldia luzatu ahal izanen da. 

Hegaldietarako zentroa Sesmako hegoaldean dago. Bertako instalazioei dagokienez, pista nabarmendu daiteke. Pistak zoladura naturala, 550 metro luze, eta 15 metro zabal ditu. Aurreikuspenen arabera, aireontziak aparkatzeko eta eragiketak egiteko plataforma ere eginen dute, hangarren aurrealdean. 

Hegaldietarako zentroa hegazkin ultra-arinen zale talde batek erabiliko du. Guztiak ere, Lizarrako “Los Pelícanos” kirol klubekoak dira. Proiektuaren xedea ahaleginak bateratzea da, erabiltzaileek ultra-arinak gozatzeko eta herritarrek gisa horretako hegaldien berri izateko. 
Espainian, azkeneko hogei urteetan, nabarmen egin dute gora erabilera partikularreko hegazkinek (kirol hegaldietarako hegazkinak). Hazkundea barne-produktu gordinaren eta biztanleko errentaren gorakadarekiko paraleloa izan da. 

Bestalde, Nafarroako Gobernuak Lizoainibarren 10.032 metro koadroko herri lursaila desafektatzeko baimena ere eman du. Lizoaingo Udalaren lursaila “El Monte” izeneko inguruan dago, eta Gobernuak Udalari baimena eman dio lursail hori José Luis Garde Agudoren lursail batekin trukatzeko (19.438 metro koadroko lursail batekin). Bigarren lursaila ere Lizoainen dago, Ibarrea izeneko inguruan. 

Trukearen helburuak bi dira: batetik, Lizoaingo Udalaren kultur ondarea handitzea, eta bestetik, José Luis Garde Agudok, beste lursailaren jabeak, bere lursailekin muga egiten duen lursail bat eskuratzea. 
LANDA GARAPEN ETA INGURUMEN DEPARTAMENTUA 

Nafarroako traktoreak eta uzta-makinak berritzeko diru laguntzak emateko 200.000 euroko gastua baimendu du Gobernuak

Astelehena, 2008ko otsailaren 18a. Nafarroako traktoreak eta uzta-makinak berritzeko 200.000 euroko gastua egiteko baimena eman du Gobernuak. Gastua 2009an eginen dute, eta Nafarroako nekazaritzaren sektoreko traktoreak eta uzta-makinak berritzeko inbertsioak egiteko diru laguntzak emateko izanen da (beren indarrez ibiltzen diren makinez ari gara). 
Nafarroan, zehazki, 15.909 traktore daude, eta horietatik 1.900 bost urtetik beherakoak dira. Uzta-makinei dagokienez, berriz, Nafarroan 1.401 daude, 320 eta bost urtetik beherakoak dira. Traktoreen eta uzta-makinen batez besteko potentzia handitzen ari da. Hain zuzen ere, traktore zaharrek 80 zaldi zituzten, batez beste, eta berriak, berriz, 110 dituzte. Uzta-makinen kasuan, berriz, zaharrek 160 zaldi zituzten, batez beste, eta berriek 180 dituzte. 

Nafarroan nekazaritzaren sektoreko makina asko daude, eta modernoenek teknologia aurreratua dute. Hala ere, makina zaharren portzentajea handia da, nekazaritza modernoak beharrezkoa duen eraginkortasun eta segurtasun maila erdieste aldera. 

Ibilgailu zahar eta zaharkituek (traktoreek eta uzta-makinek, batik bat) ez dute irauliz gero behar bezala babesteko egiturarik, eta balaztatze eta seinaleztatze sistemak egoera txarrean daude. Gainera, motorrek ez dute energia behar bezala aprobetxatzen, eta substantzia kutsatzaile asko igortzen dituzte. 
LANDA GARAPENEKO ETA INGURUMENEKO DEPARTAMENTUA
Banako ebaluazio araubidea onetsi da abere ustiategietarako laguntzen deialdian

Astelehena, 2008ko otsailaren 18a.  Gobernuak erabaki bat hartu du banako ebaluazio araubideren bidez tramitatzeko, abeltzaintza saneamendu kanpainetan, abeltzainei abere inmobilizazio edo abeltegien saneamendu-hutsaldiengatik ematen zaizkien dirulaguntzen deialdia. Aipatu dirulaguntzekin ukitutako abeltzainek jarduera utz dezatela saihestu nahi da, animalien gaixotasunek eragindako galerak konpentsatuz.
Funtsean, dirulaguntza hauen helburua da berrogeialdi betebeharrek eragindako diru-sarreren galerak konpentsatzea. Izan ere, saneamendu-hutsaldiaren ondoriozko inmobilizazioa dela-eta, ezin dira erdietsi animalia hauek ematen dituzten etekinak nahitaez hiltzera bidaltzen direlako edo herri larretara ezin direlako joan eta horrek gastua ekartzen du, izan ere, jana erosi behar baita.
Zezenketako aziendaren kasuan ezin dira erdietsi herriko festetan lortzen diren etekinak, ezin bita azienda eskaini.
BERRIKUNTZA, ENPRESA ETA ENPLEGU DEPARTAMENTUA
Enpresen erantzukizun zibilaren sustapen programa egiteko ekintza plana onetsi da

Astelehena, 2008ko otsailaren 18a.  Nafarroako Gobernuak ekintza plan bat onetsi du gaurko bilkuran enpresen erantzukizun zibilaren (RSE) sustapen eta bultzatze programa egiteko xedez.

Enpresen erantzukizun zibila da kezka sozialak eta ingurumenekoak enpresen jardueran eta beren solaskideekin dituzten harremanetan sartzea. Elkarren arteko eskakizun kultura da, enpresen, gizartearen eta erakundeen artean eman behar dena garapen jasangarriagoaren alde egiteko.
Gero eta garrantzi handia den kontzeptu bat da, bereziko Europar Batasunean. Horren ondorioz, Nafarroako Gobernuak zenbait ekimen eta politika sustatu izan du arlo honetan. Horrez landara, Nafarroako Parlamentuak erabaki bat onetsi duen pasa zen azaroan Foru Exekutiboa premiatzeko erantzukizun sozial korporatiboa sustatzeko plan orokor bat egin dezan.
BERRIKUNTZA, ENPRESA ETA ENPLEGU DEPARTAMENTUA
Informazio gizarterako Dédalo Fundazioaren Patronatuko presidenteordea izendatu da 

Astelehena, 2008ko otsailaren 18a.  Nafarroako Gobernuak Rafael Muguerza Eraso presidenteorde izendatu du gaur Informazio Gizarterako Dédalo Fundazioaren Patronatuan, izan ere, bera baita Berrikuntza eta Informazio Gizartearen Zerbitzuko zuzendaria.
Aipatu Fundazioa 2003ko irailaren 15ean sortu zen Nafarroako Gobernuaren eta Tuterako Udalaren eskutik Erriberako hiriburuko ziberzentroa kudeatzeko eta informazio eta komunikazio teknologia berrien erabilpena sustatzeko Tutera eta Erriberako herritarren, enpresen eta erakundeen artean.

OSASUN DEPARTAMENTUA
Gobernuak hitzarmen bat onetsi du Osasun Ministerioarekin sinatzeko haur aho-hortzetako osasuna sustatzeko 

Erabakia independentea da Haur eta Gazteen aho-hortzetako Osasun Laguntzaren Programatik (PADI). Izan ere, azken honek hortz-osasunaren laguntza ematen die 6 eta 18 urte bitarteko nafar guztiei
Astelehena, 2008ko otsailaren 18a. Nafarroako Gobernuak baimena eman du gaurko bilkuran hitzarmen bat sinatzeko Osasun eta Kontsumo Ministerioarekin aho-hortzetako osasuna sustatzeko 7 eta 8 urte bitarteko haurren artean. Hitzarmen honen bidez, Nafarroako Gobernuak 22,50 euroko dirulaguntza jasoko du programa nazionalean sartutako haur bakoitzeko, eta aldi berean informazioa igorriko dio Ministerioari programaren jarraipen tasari buruz, alegia, urteko azterketa egin duten haur portzentaia aipatu adin tarteko populazioarekin erlazionatuta.
Gaur onetsitako erabakia independentea da Haur eta Gazteen aho-hortzetako Osasun Laguntzaren Programatik (PADI). Izan ere, azken honek hortz-osasunaren laguntza ematen die 6 eta 18 urte bitarteko nafar guztiei.
ADMINISTRAZIOKO DEPARTAMENTUA
Gobernuak ukatu egin du Bera/Vera de Bidasoa udalerriaren izena aldatzea Bera hutsaren truke  

Astelehena, 2008ko otsailaren 18a. Nafarroako Gobernuak ukatu egin du Bera/Vera de Bidasoa udalerriaren izena aldatzea Bera izendapen bakarraren  truke.
Aipatu Udalak 2008ko urtarrilaren 31an bidali zion Nafarroako Gobernuari aldaketa sustatzeko izapidetutako espediente administratiboa. Espediente horretan nahitaezko udal erabakia, jende aurreko informazioaren tramitea, NAOn argitaratzea eta toki entitateko osoko bilkuran onestea. Halere, euskararen erabilpena udalerrien izendapenetan araututa dago abenduaren 15eko 18/1986 Foru Legearen bidez, eta bertan ezartzen denez, Nafarroako Foru Erkidegoan eskualde euskalduneko toponimoen izendapena euskarazkoa izanen da, baina erdaraz beste izendapen desberdina balego, orduan bi izendapenok erabiliko dira.

